
HARI ANUGERAH PENDIDIK MARA 2026 HARGAI JASA
HAMPIR 10,000 PENDIDIK INSTITUSI PENDIDIKAN MARA

SIARAN MEDIA 30 JUN 2026

KUALA LUMPUR, 30 JUN 2026 - Majlis Amanah Rakyat (MARA)
hari ini meraikan jasa dan dedikasi warga pendidik Institusi
Pendidikan MARA (IPMA) menerusi sambutan Hari Anugerah
Pendidik MARA (APM) 2026 yang berlangsung di Hotel
Premiera, Kuala Lumpur. Majlis telah disempurnakan oleh
Datuk Dr. Asyraf Wajdi bin Dusuki, Pengerusi MARA, sebagai
tanda penghargaan kepada warga pendidik yang menjadi
tunjang kecemerlangan sistem pendidikan MARA.

Hari Anugerah Pendidik MARA merupakan acara tahunan yang
diperkenalkan sejak tahun 2004 bagi mengiktiraf sumbangan
pendidik MARA dalam melahirkan modal insan Bumiputera
yang berilmu, berkemahiran dan berdaya saing. Tahun ini,
sambutan tersebut meraikan seramai 9,987 pendidik yang
berkhidmat di 346 Institusi Pendidikan MARA, meliputi Taska
dan Tadika MARA, Maktab Rendah Sains MARA (MRSM), Kolej
MARA, Kolej Profesional MARA, TVETMARA, German Malaysian
Institute (GMI), GIATMARA, Universiti Kuala Lumpur (UniKL),
Universiti Poly-Tech Malaysia (UPTM) dan Kolej Poly-Tech
MARA (KPTM).

Dalam ucapannya, Datuk Dr. Asyraf Wajdi menegaskan
bahawa pendidik merupakan aset paling bernilai dalam
merealisasikan agenda transformasi pendidikan MARA. Beliau
berkata kecemerlangan sistem pendidikan MARA yang telah
melahirkan ratusan ribu graduan berkualiti selama enam
dekad adalah hasil komitmen berterusan warga pendidik yang
bukan sahaja menyampaikan ilmu, malah membentuk
sahsiah, kepimpinan serta jati diri generasi masa depan.

Beliau turut menyeru seluruh warga pendidik agar terus
memperkukuh profesionalisme, menguasai pedagogi digital,
meningkatkan kompetensi selaras dengan perkembangan
teknologi serta memperluas kerjasama bersama industri bagi
memastikan ekosistem pendidikan MARA terus relevan,
progresif dan memenuhi keperluan ekonomi masa hadapan.

Majlis turut menyaksikan penyampaian pengiktirafan kepada
penerima dalam tujuh kategori utama iaitu Anugerah Pendidik
Cemerlang MARA, Anugerah Tokoh Pendidik MARA, Anugerah
Institusi Pendidikan MARA Terbaik, Anugerah Khas Hari
Pendidik, Anugerah Ikon Pendidik Wanita, Anugerah Ikon

Pendidik Lelaki serta Anugerah Pakar Subjek atau Kluster.
Pengiktirafan ini menjadi simbol penghargaan MARA terhadap
kecemerlangan, dedikasi dan sumbangan warga pendidik
dalam memperkasakan sistem pendidikan negara.

Selaras dengan aspirasi Pelan Strategik MARA 2026 hingga
2030, MARA akan terus memberi penekanan kepada
pembangunan bakat, peningkatan kompetensi pendidik,
pemerkasaan pendidikan berteraskan STEM, TVET dan
profesional serta pengukuhan kolaborasi strategik bersama
industri bagi memastikan institusi pendidikan MARA kekal
sebagai peneraju pembangunan modal insan Bumiputera yang
kompetitif di peringkat nasional dan antarabangsa.



